
永州龍興寺西軒記
维基文库 � 免费全文 � CC BY-SA 4.0

永州龍興寺西軒記

作者：柳宗元　唐

本作品收錄於《全唐文/卷0581》

永貞年，予名在黨人，不容於尚書省。出為邵州，道貶永州司馬。至則無以為居居龍興

寺西序之下。予知釋氏之道且久，固所願也。然予所庇之屋甚隱蔽，其戶北向，居昧昧

也。寺之居，於是州為高。西序之西，屬當大江之流；江之外，山谷林麓甚眾。於是鑿

西墉以為戶，戶之外為軒，以臨群木之杪，無所不矚焉。不徙席，不運幾，而得大觀。

夫室，向者之室也；席與幾，向者之處也。向也昧而今也顯，豈異物耶？因悟夫佛之道，

可以轉惑見為真智，即群迷為正覺，舍大暗為光明。夫性豈異物耶？孰能為予鑿大昏之

墉，辟靈照之戶，廣應物之軒者，吾將與為徒。遂書為二：其一誌諸戶外，其一以貽巽

上人焉。

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

